
Հ Ա Յ Ց Ա Դ Ի Մ ՈՒ Մ
Վարչական պատասխանատվության ենթարկելու և տեղեկատվություն 
տրամադրել պարտադրելու պահանջի մասին
1.
Փաստերը որոնց վրա հիմնված է հայցապահանջը.

«Ինֆորմացիայի ազատության կենտրոն» հասարակական կազմակերպությունը 18.11.2011թ-ին թիվ 149-ի 7 Տեղեկատվություն ստանալու հարցմամբ դիմել է «Դուստր Մարիաննա» ՍՊԸ տնօրեն Տիգրան Վարդանյանին: 

Նշված փաստը հաստատվում է հարցման և փոստային անդորրագրի պատճեններով:

Առաջին հարցումն անպատասխան մնալուց հետո՝ 06.12.2011թ-ին թիվ 150-ի 1 Տեղեկատվություն ստանալու կրկնակի հարցումն է ուղարկվել «Դուստր Մարիաննա» ՍՊԸ տնօրեն Տիգրան Վարդանյանին:

Նշված փաստը հաստատվում է կրկնակի հարցման և փոստային անդորրագրի պատճեններով:

Հարցումներով «Դուստր Մարիաննա» ՍՊԸ տնօրեն Տիգրան Վարդանյանին խնդրվել է տրամադրել հետևյալ տեղեկատվությունը. «ՀՀ տնտեսական մրցակցության պաշտպանության պետական կոմիտեի 2010թ. սեպտեմբերի 22-ի թիվ 245-Ա որոշման համաձայն՝ «Դուստր Մարիաննա» ընկերությունը Հայաստանի կաթնամթերքի շուկայում համարվել է գերիշխող դիրք ունեցող:
«Տեղեկատվության ազատության մասին» ՀՀ օրենքի 3-րդ հոդվածի համաձայն՝ «ապրանքային շուկայում մենաշնորհ կամ գերիշխող դիրք ունեցող կազմակերպությունները համարվում են տեղեկատվություն տնօրինող…»:

Ուստի, ղեկավարվելով ՀՀ Սահմանադրության 27 և 27.1 հոդվածների և «Տեղեկատվության ազատության մասին» ՀՀ օրենքի 6-րդ հոդվածի դրույթներով` խնդրում ենք տրամադրել հետեւյալ տեղեկությունները.

1. Ձեր կաթնամթերքը արտադրվում է բնակա՞ն կաթից, թե՞ կաթնափոշուց:

2. Խնդրում ենք տրամադրել ցանկը, թե Ձեր ընկերության կաթնամթերքներից որն է բնական կաթից, որը՝ ոչ,  եւ/կամ որ արտադրատեսակի մեջ բնական կաթի քանակն ինչքան է:

«Տեղեկատվության ազատության մասին» ՀՀ օրենքի 9-րդ հոդվածի համաձայն` տեղեկություն ստանալու գրավոր հարցմանը պատասխան տրվում է այն ստանալուց հետո 5-օրյա ժամկետում: Ուստի, խնդրում ենք տեղեկություն ստանալու հարցումին պատասխանել օրենքով սահմանված ժամկետներում»:

Առաջին հարցումից մոտ մեկ ամիս, իսկ երկրորդ հարցումից 10 օր անց էլեկտրոնային փոստով հետևյալ պատասխանն է ստացվել. «Հարգելի ՇուշանԴոյդոյան,
Ձեր երկու հարցադրումներն էլ վերաբերվում են կաթնամթերքի բաղադրությանը:

Ուստի պատասխանումեմ.

Կաթնամթերքի բաղադրության վերաբերյալ տեղեկատվությունը պարտադիր մակնշված է “ԴուստրՄարիաննա”

Ընկերության կողմից արտադրվող կաթնամթերքների յուրաքանչյուր տուփի վրա:

Այլ տեղեկություններ հետաքրքրելու դեպքում կարող եք օգտվել մեր ընկերության կայքից`

www.mariannadairy.com.

Հարգանքներով`

“ԴուստրՄարիաննա” ՍՊԸ
Տնօրեն` Տ. Վարդանյան
 Haghtanak 6/17, 

Yerevan 0081, Armenia

Ltd “Doustr Marianna”

Director T. G. Vardanyan»:

Նշած փաստը հաստատվում է հայցվորի էլեկտրոնային փոստին` foi@foi.am ստացված պատասխանով, որից արտատպման միջոցով քաղվածքը վերը մեջբերված է: 
«Դուստր Մարիաննա» ՍՊԸ-ի կողմից արտադրվող կաթնամթերքների տուփի վրա, ինչպես նաև ընկերության www.mariannadairy.com կայքում տեղադրված  տեղեկատվությունը, ոչ մի նշում չի պարունակում այն մասին, թե տվյալ կաթնամթերքը բնական կաթից, թե կաթի փոշուց է արտադրված:

Նշված փաստը հաստատվում է կաթնամթերքի տուփի այդ հատվածի նշումով, ինչպես նաև կայքից համապատասխան քաղվածքով, որը դատարանին է ներկայացվում այն լեզվով, որով տեղադրված է կայքում:
2.
Հայցապահանջի իրավական հիմնավորումը
ՀՀ Սահմանադրության`

-
27 հոդվածի 2-րդ պարբերության համաձայն. «Յուրաքանչյուր ոք ունի խոսքի ազատության իրավունք, ներառյալ տեղեկություններ և գաղափարներ փնտրելու, ստանալու, տարածելու ազատությունը, տեղեկատվության ցանկացած միջոցով՝ անկախ պետական սահմաններից».

-
27.1 հոդվածի համաձայն. «Յուրաքանչյուր ոք ունի իր անձնական կամ հասարակական շահերի պաշտպանության նկատառումներով իրավասու պետական և տեղական ինքնակառավարման մարմիններին և պաշտոնատար անձանց դիմումներ կամ առաջարկություններ ներկայացնելու և ողջամիտ ժամկետում պատշաճ պատասխան ստանալու իրավունք»:
Սահմանադրությամբ երաշխավորված վերը նշված իրավունքներն առարկայանում են նաև «Տեղեկատվության ազատության մասին» ՀՀ օրենքում, որի՝

· 1-ին հոդվածի 2-րդ մասի համաձայն. «Սույն օրենքի գործողությունը տարածվում է … հանրային նշանակության կազմակերպությունների և դրանց պաշտոնատար անձանց վրա»,

· 3 հոդվածի համաձայն՝ տեղեկատվություն տնօրինող են … հանրային նշանակության կազմակերպություններ և դրանց պաշտոնատար անձինք, իսկ հանրային նշանակության կազմակերպություն է … ապրանքային շուկայում մենաշնորհ կամ գերիշխող դիրք ունեցող կազմակերպությունը, 
· 6 հոդվածի 1-ին մասի համաձայն. «Յուրաքանչյուր անձ իրավունք ունի ծանոթանալու իր փնտրած տեղեկությանը (կամ) դա ստանալու նպատակով օրենքով սահմանված կարգով հարցմամբ դիմելու տեղեկատվություն տնօրինողին և ստանալու այդ տեղեկությունը»: 
· 9 հոդվածի 7-րդ մասի 1-ին և 2-րդ կետերի համաձայն՝ հայցվող տեղեկատվությունը պետք է տրամադրվեր 5-օրյա ժամկետում, իսկ  3-րդ կետի համաձայն` եթե գրավոր հարցման մեջ նշված տեղեկությունը տրամադրելու համար անհրաժեշտ է կատարել լրացուցիչ աշխատանք, ապա այդ տեղեկությունը դիմողին է տրվում դիմումն ստանալուց հետո՝ 30-օրյա ժամկետում, որի մասին հարցումն ստանալուց հետո՝ 5-օրյա ժամկետում, գրավոր տեղեկացվում է դիմողին՝ նշելով հետաձգման պատճառները և տեղեկությունը տրամադրելու վերջնական ժամկետը:
Ինչպես տեսնում ենք պատասխանողը տեղեկատվություն տնօրինող է, սակայն ի խախտումն Սահմանադրությամբ ու օրենքներով երաշխավորված հայցվորի իրավունքների ու պատասխանողի պարտականության, չի տրամադրել 18.11.2011թ. և 06.12.2011թ. հարցումներով պահանջվող տեղեկատվությունը: 
Ինչ վերաբերում է էլ. փոստով ստացված տեղեկատվությանը, ապա այն պատշաճ պատասխան չէ, քանի որ և´ «Դուստր Մարիաննա» ՍՊԸ-ի կողմից արտադրվող կաթնամթերքների տուփի վրա և´ ընկերության www.mariannadairy.com կայքում տեղադրված տեղեկատվությունը, ոչ մի նշում չի պարունակում այն մասին, թե տվյալ կաթնամթերքը բնական կաթից է արտադրված, թե՝ կաթի փոշուց: Բացի այդ, պատասխանը տրվել է 5-օրյա ժամկետի խախտումով:
Վարչական իրավախախտումների վերաբերյալ ՀՀ օրենսգրքի՝ 
· 187.7 հոդվածի համաձայն. «Օրենքով նախատեսված տեղեկությունը … հանրային նշանակության կազմակերպությունների պաշտոնատար անձանց կողմից ապօրինաբար չտրամադրելը` առաջացնում է տուգանքի նշանակում` սահմանված նվազագույն աշխատավարձի տասնապատիկից մինչև հիսնապատիկի չափով»:
· 223 հոդվածի 2-րդ կետի համաձայն՝ առաջին ատյանի դատարանները քննում են` սույն օրենսգրքի 1897 հոդվածներով նախատեսված դեպքերում` ֆիզիկական կամ իրավաբանական անձանց հայցադիմումով,
· 254 հոդվածի վերջին պարբերության համաձայն. «Արձանագրություն չի կազմվում սույն օրենսգրքի … 1897 հոդվածներով … նախատեսված դեպքերում»:
ՀՀ վարչական դատավարության օրենսգրքի 26 գլխում ներառված՝ 151 հոդվածի համաձայն. «Վարչական պատասխանատվության ենթարկելու մասին գործերը հարուցվում են Հայաստանի Հանրապետության վարչական իրավախախտումների վերաբերյալ օրենսգրքի 223-րդ հոդվածով նախատեսված անձանց հայցադիմումով»: 
Վերոգրյալից ելնելով և ղեկավարվելով ՀՀ վարչական դատավարության օրենսգրքի 72 հոդվածով ու 26 գլխի պահանջներով`

Խնդրում եմ`

«Ինֆորմացիայի ազատության կենտրոն» ՀԿ-ի կողմից «Դուստր Մարիաննա» ՍՊԸ-ին 18.11.2011թ. և 06.12.2011թ. արված հարցումներով պահանջվող տեղեկատվությունը «Դուստր Մարիաննա» ՍՊԸ-ի կողմից չտրամադրելու համար վերջինիս տնօրեն Տիգրան Վարդանյանին ենթարկել վարչական պատասխանատվության՝ 18.11.2011թ. հարցմամբ պահանջվող տեղեկատվությունը չտրամադրելու համար՝ 30.000 (երեսուն հազար) դրամի չափով, իսկ 06.12.2011թ. կրկնակի հարցմամբ պահանջվող նույն տեղեկատվությունը չտրամադրելու համար՝ 50.000 (հիսուն հազար) դրամի չափով:

Պարտավորեցնել  «Դուստր Մարիաննա» ՍՊԸ-ին ամբողջական տեղեկատվություն տրամադրելու 18.11.2011թ. և 06.12.2011թ. հարցումների վերաբերյալ, հայտնելով, թե ընկերության կաթնամթերքը արտադրվում է բնակա՞ն կաթից, թե՞ կաթնափոշուց, ինչպես նաև տրամադրել ցանկը, թե ընկերության կաթնամթերքներից որն է բնական կաթից, որը՝ ոչ,  եւ/կամ որ արտադրատեսակի մեջ բնական կաթի քանակն ինչքան է:

Պատասխանողից բռնագանձել նաև դատական ծախսերը, այդ թվում պետական տուրքն ու փաստաբանին վճարված գումարները:
Կից ներկայացվում են՝
1. Պետական տուրքի վճարման անդորրագիր.

2. Փաստաբանի հետ կնքված պայմանագրի պատճենը, 

3. Գումարը փաստաբանի հաշվի համարին փոխանցելու վերաբերյալ ապացույց,

4. Հարցումները,

5. Հարցումները պատասխանողին ուղարկելու մասին ապացույցներ,

6. պատասխանողից էլ. փոստով ստացված պատասխանի քաղվածքը,

7. Հայցադիմումը պատասխանողների կողմից ստանալու մասին ապացույց,
8. Լիազորագիր.



«Ինֆորմացիայի ազատության
կենտրոն» ՀԿ նախագահ՝





Շուշան Դոյդոյան
